Nafarroako Parlamentuko Mahaiak, 2015eko azaroaren 9an egindako bilkuran, Eledunen Batzarrari entzun ondoren, erabaki hau hartu zuen, besteak beste:

1. Izapidetzeko onartzea Nafarroako Alderdi Sozialista parlamentu-taldeak aurkezturiko mozioa, zeinaren bidez Nafarroako Gobernua premiatzen baita lege proiektu bat presta dezan, Osasunbidea-Nafarroako Osasun Zerbitzuaren egitura, antolamendu eta funtzionamenduaren gaineko Erregelamendu-marko bati buruzkoa, Gobernu Egokian oinarritua.

2. Nafarroako Parlamentuko Aldizkari Ofizialean argitara dadin agintzea.

3. Mozioa Osoko Bilkuran izapidetzea, eta zuzenketak aurkezteko epea bukatzea eztabaidari ekiteko bilkura-egunaren aurrekoaren eguerdiko hamabietan.

MOZIOAREN TESTUA

Nafarroako Alderdi Sozialista parlamentu-taldeko eledun María Chivite Navascués andreak, Legebiltzarreko Erregelamenduan ezarritakoaren babesean, honako mozio hau aurkeztu du, Osoko Bilkuran eztabaidatzeko. Mozioaren bidez, Nafarroako Gobernua premiatzen da lege proiektu bat presta dezan, O-NOZen egitura, antolamendu eta funtzionamenduaren gaineko Erregelamendu-marko bati buruzkoa, Gobernu Onean oinarritua. 

Osasungintza publikoak egun bizi dituen arazoen parte bat aurrekontu-eskasiari zor zaio. Halere, beste arazo batzuk ere baditu, krisi ekonomikoa hasi aurrekoak. Argi dago gure osasun-sistemak hobetzeko tartea daukala; esate baterako, eraginkortasunari, efizientziari, erabakiak hartzeko gardentasunari eta herritarrak berea den osasun-sisteman parte hartzeari dagokienez. 

PSN-PSOEren ustez, gure osasun-sistemaren kalitatea eta gardentasuna hobetu beharra daukagu, eta produktibitatea areagotzen lagundu; horretarako, “Osasun-gobernu onerantz” jo behar dugula uste dugu. 

“Gobernu onak”, sektore publikoari aplikatuta, honako hauek ditu ardatz: etika demokratikoa eta, balio gisa, gardentasuna eta kontu-ematea (accountability), eta interes publikoa bilatzea keaketa efiziente eta profesional baten bidez. 

Osasunaren Mundu Erakundearen arabera, osasunaren arloko gobernantza da ekitatezko “osasun-sistema iraungarriak sustatzen dituzten politikak, programak eta jardunbideak definitzea eta ezartzea dagokien eragileek parte hartzea”. Horretarako, informazioak muntakoa eta eskuratzen erraza izan behar du politikarientzat, kudeatzaileentzat, osasun-profesionalentzat eta jendearentzat. Maila guztietan, osasun-gobernu onak gardentasuna, erantzukizuna eta pizgarriak eskatzen ditu, parte-hartzea sustatzeko. 

Europako Kontseiluak jada onetsi zituen osasun-sistemen gobernu onerako bere gomendioak. Gomendio horietan esaten da gobernantza on batek eragin positiboa daukala osasun-sistemaren eginkizun guztietan, hobetu egiten duela haien egikaritzea eta, azken batean, osasun-emaitzak. Gomendio horien oinarrian dagoen balioen eskema kontzeptualak honako osagai hauek hartzen ditu: (a) oinarrizko balioak: giza eskubideak, zuzenbide estatua eta demokrazia; (b) osasungintzaren sektorearen printzipioak: unibertsaltasuna, ekitatea eta elkartasuna; (c) azken helburuak: gardentasuna, erantzukizuna, irisgarritasuna, parte-hartzea, eraginkortasuna, efizientzia, kalitatea eta segurtasuna. 

Horregatik guztiagatik, Nafarroako Alderdi Sozialista parlamentu-taldeak honako erabaki proposamen hau aurkezten du: 

Nafarroako Parlamentuak Nafarroako Gobernua premiatzen du lege proiektu bat aurkez dezan sei hilabeteko epean, ospitaleen, oinarrizko osasun laguntzako erakundeen eta O-NOZek kudeatutako bestelakoen egitura, antolamendu eta funtzionamenduaren gaineko Erregelamendu-marko bati buruzkoa, zeinetan hurrengoak jasoko baitira osasun zentro eta erakundeei dagokienez, gure inguruneko osasun-sistemetako gobernu onaren eta kudeaketa publiko onaren izendatzaile komuna diren aldetik: 

1. Kide anitzeko organoak (gobernu batzordeak) O-NOZeko zentro eta erakunde guztietan. Kudeaketa-autonomia handiagoa izate aldera, kontu-ematea eta gardentasuna bermatze aldera, eta zerbitzuen efizientzia eta kalitatea lortzen laguntze aldera, O-NOZen ospitale, oinarrizko osasun laguntzako zentro eta bestelako erakunde guztietan egonen dira gobernu batzordeak. O-NOZen menpekoak zeinak, kide anitzeko organoak izanen baitira, eta zuzendaritzak edo/eta gerentziak haien aitzinean erantzunen dute. Kide anitzeko organo horiek ziurtaturik eduki beharko dute osasun arloko profesionalen eta herritarren parte-hartzea. 

2. Zuzendari-kudeatzaile eginkizunaren profesionalizazioa. Nafarroako osasungintzan zuzendaritza-eginkizuna legitimatze aldera, eginkizun horri alderdikeriazko konnotazioak kenduz eta egonkorragoa eta eraginkorragoa eginez, hautapen-prozedura arautuen bidez eginen dira kudeatzaileen eta zuzendaritza karguen izendapenak, deialdi publikoen bidez, lehia bidez eta hautapen-prozesua gardentasunez ebatziz. 

3. Aholkularitzako eta parte-hartze profesionaleko egiturak indartzea. 

Erabakiak hartzean zorroztasun zientifiko eta profesionala hobeki bermatze aldera, osasun arloko profesionalak beren zentroekin inplikatzea errazte aldera, erabakiak hartzeko prozesua gardenagoa, parte-hartzaileagoa eta demokratikoagoa egite aldera eta haren kalitatea hobetze aldera, O-NOZeko zentro guztiek edukiko dituzte batzorde tekniko-asistentzialak eta aholku emateko eta parte-hartze profesionaleko batzorde klinikoak, osasun arloko politikak taxutzeko eta erabakiak hartzeko. 

4. Gobernu onerako eta kudeaketa onerako tresnak. Erregelamenduak zenbait xedapen jaso beharko ditu, zentroak behartuko dituena muntako informazioa Interneten argitaratzen jarraitzera eta argitaratze hori hobetzera, gardentasunez jardutera eta kontuak ematera, jardunbide egokien sistema normalizatuez hornitzera eta arau nahiz prozedura operatibo estandarizatuak eguneraturik biltzera, kalitate maila handia lortzen lagunduko dutenak. Orobat jasoko ditu jarrera-kodeei buruzko xedapenak, zuzendaritzako kideen eta gobernu batzordeko nahiz batzorde tekniko-asistentzialetako kideen arteko interes-gatazkak arautzeko xedapenak, eta batzorde klinikoak eta balizko iruzur eta ustelkeria kasuen prebentzioa eta detekzioa. Gardentasunaren arloko betebeharrak hobetzea eta egikaritzea estandarizatuaren adierazle-sistema bat taxutu dadin exijitzea, O-NOZeko laguntza-erakunde mota bakoitzari egokitua. 

